
    Hans Anton Grønskag


    Tida søv aleine


    dikt

  


  
    


    Øy


    steig frå hav


    Den store breen skreiv avskjed


    hatsk og bittert


    ruren dekker arr i flomålet


    Svaberg


    livlaust


    salt i såra


    Bygda krøkte tynne røter


    som sporvens klo i furene


    lenge –


    Så ein dag kom


    ukjend vind


    ny dagsorden:


    Ikkje mi sak!

  


  
    


    Folk på øya


    gjekk ut av rollene


    taus – namnlaus sorti


    Roller for stiar og grenser


    for bruer


    andre snikra gjerder og


    gjenstridige grinder


    Vi gravla folk heilt ned på auren


    Dei vart sunge lenge for


    drøset gjekk om lyse sider


    Andre fekk anna handsaming


    vart grove heilt ned på berget


    Ein la mykje arbeid i å få slike i jorda


    trakka lenge og tungt etter dei


    snakka om mykje anna

